К ОПУБЛИКОВАНИЮ
КОМИ РЕСПУБЛИКАСА ОЛАНПОДУВ ЁРД

Коми Республикалӧн Каналан Сӧветса депутатъяс Е.В. Дьячковалӧн, О.А. Михайловлӧн да Г.Ю. Нагаевалӧн запрос серти «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» 2013 во ӧшым тӧлысь 26 лунся 140-РЗ №‑а Коми Республикаса Оланпаслӧн 18 статьяса 4 юкӧнлысь оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм

Сыктывкар                                               2020 вося лӧддза-номъя тӧлысь 22 лун

Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас Д.Н. Басманов, Н.В. Боковикова, 
кӧні участвуйтісны А.В. Никулин – Коми Республикалӧн Каналан Сӧветса депутатъяс Е.В. Дьячковаӧс, О.А. Михайловӧс да Г.Ю. Нагаеваӧс петкӧдлысь, Коми Республикаса Каналан Сӧветӧс петкӧдлысь Е.В. Глухова – Коми Республикаса Каналан Сӧветлӧн Аппаратысь Инӧда веськӧдланінын оланподув оланпастэчас да канму лӧсьӧдан юкӧнса начальник, Коми Республикаса Юралысьлысь могъяс недыр кадколастӧ збыльмӧдысьӧс петкӧдлысь И.Н. Кипрушева – Коми Республикаса Юралысьлӧн Канму-инӧда веськӧдланінын оланподув да социальнӧй оланпастэчас юкӧнса начальникӧс вежысь,
Коми Республикаса Оланподувлӧн 96 статьяса 2 юкӧнӧ, “Коми Республикаса Оланподув Ёрд йылысь” Коми Республикаса Оланпасын                         3 статьялӧн 1 юкӧнса 1 пунктӧ, 78, 79 да 80 статьяясӧ кутчысьӧмӧн,
видлаліс ёрдлӧн восьса заседание дырйи Коми Республикалӧн Каналан Сӧветса депутатъяс Екатерина Валериановна Дьячковалӧн, Олег Алексеевич Михайловлӧн да Галина Юрьевна Нагаевалӧн запрос серти «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» 2013 во ӧшым тӧлысь 26 лунся 140-РЗ №-а Коми Республикаса Оланпаслӧн 18 статьяса 4 юкӧнлысь оланподувлы лӧсялӧмсӧ прӧверитӧм йылысь делӧ.
Тайӧ делӧсӧ видлалан помкаӧн лоис Коми Республикалӧн Каналан Сӧветса депутатъяс Е.В. Дьячковалӧн, О.А. Михайловлӧн да Г.Ю. Нагаевалӧн запрос, а видлалан подулӧн – эрдӧдӧм гӧгӧрвотӧмлун сы серти, лӧсялӧ-ӧ Коми Республикаса Оланподувлы вылын индӧм Оланпас нормаыс.
Ёрдысь В.В. Кретовлысь докладсӧ, шыӧдчысьясӧс петкӧдлысьлысь, Коми Республикаса Каналан Сӧветӧс петкӧдлысьлысь да Коми Республикаса Юралысьлысь могъяс недыр кадколастӧ збыльмӧдысьӧс петкӧдлысьлысь висьтасьӧмсӧ кывзӧм бӧрын, сетӧм документъяс да мукӧд материал туялӧм бӧрын Коми Республикаса Оланподув Ёрд

ш у и с:

[bookmark: __DdeLink__724_3635253723] «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» 2013 во ӧшым тӧлысь 26 лунся 140-РЗ №-а Коми Республикаса Оланпаслӧн 18 статьяса 4 юкӧн серти Коми Республикаса Юралысь вермӧ юрнуӧдны  Коми Республикаса Веськӧдлан котырӧн, та дырйи Коми Республикаса Юралысь нуӧдӧ Коми Республикаса Веськӧдлан котырлысь чукӧртчылӧмъяс.
Коми Республикалӧн Каналан Сӧветса депутатъяс Е.В. Дьячковалӧн, О.А. Михайловлӧн да Г.Ю. Нагаевалӧн запросын пуктӧма индӧм нормаыслӧн оланподувлы лӧсявтӧмлун йылысь юалӧм, сы вӧсна мый Коми Республикаса Оланподувлӧн 84, 88, 89, 89 (1) да 90 статьяяслысь корӧмъяс торкалӧмӧн тайӧ Оланпаслӧн 18 статьяса 4 юкӧнӧн абу урчитӧма канму власьт органъяс системаын Коми Республикаса Веськӧдлан котырӧн Юрнуӧдысьлысь быть колана чин, коді збыльмӧдӧ Юралысьлысь могъяс сэк, кор Коми Республикаса Юралысь оз вермы збыльмӧдны ассьыс могъяссӧ. Такӧд йитӧдын шыӧдчысьяс чайтӧны, мый инӧд боксянь татшӧм ладмӧдӧмыс оз могмӧд Коми Республикаын канмуӧн веськӧдлӧмлысь колана да кык тшупӧда зумыдлунсӧ, торкӧ Коми Республикаса Веськӧдлан котыр артмӧдан да сылысь уджалан оланподув принципъяссӧ да кутӧ Веськӧдлан котырлысь удж дугӧдӧмысь сэк, кор Юралысьлысь уджмогъяс кадысь водз дугӧдӧма, либӧ Веськӧдлан котырӧн Юрнуӧдысьӧс, а такӧд йитӧдын и Веськӧдлан котырӧ пырысьясӧс уджысь мездӧмысь.
Сідз, тайӧ делӧ серти видлаланторйӧн лоӧ «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслӧн 18 статьяса 4 юкӧн, а стӧчджыка кӧ, тайӧ оланпас инӧдлысь Коми Республикаса Оланподувлы лӧсялӧмсӧ прӧверитӧм, кутшӧмӧн урчитӧма, мый Коми Республика ачыс лӧсьӧдӧ республикаса канму власьт органъяслысь системасӧ оланподув тэчаслӧн мыджӧдъяс серти, Россия Федерацияын бӧрйӧм да олӧмӧ пӧртысь канму власьт органъяс котыртан ӧтувъя принципъяс серти да Коми Республикаса оланпастэчас серти (66 статья), мый урчитӧ Коми Республикаса олӧмӧ пӧртысь власьт органъяслысь тэчассӧ, найӧс лӧсьӧдан правилӧяссӧ, Коми Республикаса Юралысьлысь да Коми Республикаса Веськӧдлан котырлысь уджмогъяссӧ, тайӧ уджмогъяслысь кадколастъяссӧ, а сідзжӧ Юралысьлысь да Веськӧдлан котырлысь удж дугӧдан пӧрадоксӧ да бӧртасъяссӧ (80, 84, 88, 89, 89 (1) да 90 статьяяс). 
Сідз, Россия Федерацияса Оланподувлӧн 72 статьяса 1 юкӧнлӧн «н» пункт серти да сылы лӧсялана Коми Республикаса Оланподувлӧн 64 статьяса 1 юкӧнлӧн «н» пункт серти канму власьт органъяслысь система котыртан ӧтувъя принципъяс лӧсьӧдӧмыс пырӧ Россия Федерациялӧн да Коми Республикалӧн ӧтувъя веськӧдлӧмӧ, мый Россия Федерацияса Оланподувлӧн 77 статьяса положениеяс, “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” 1999 во йирым тӧлысь 6 лунся 184-ФЗ №-а Федеральнӧй оланпаслӧн водзкыв да 1 да 2 статьяяс, Коми Республикаса Оланподувлӧн 66 статья серти петкӧдлӧ, мый Коми Республика ачыс лӧсьӧдӧ ассьыс олӧмӧ пӧртысь канму власьт органъяслысь системасӧ Россия Федерацияса оланподув тэчаслӧн мыджӧдъяс, тайӧ органъяс котыртан ӧтувъя принципъяс да Россия Федерацияын канму власьт системалӧн ӧтувъялун принцип серти.
Вылынджык вайӧдӧм да Россия Федерацияса Оланподув, Коми Республикаса Оланподув вылӧ мыджсьӧм инӧда предписаниеяссӧ водзӧ сӧвмӧдісны да стӧчмӧдісны “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” индӧм Федеральнӧй оланпаслӧн да «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь” Коми Республикаса Оланпаслӧн нормаясын.
Торйӧн нин, 1999 во йирым тӧлысь 6 лунся 184-ФЗ №-а Федеральнӧй оланпаслӧн 17, 18 да 20 статьяясӧн урчитӧма, мый Россия Федерацияса субъектын индыссьӧ олӧмӧ пӧртысь власьт органъяслӧн система, кодӧн юрнуӧдӧ Россия Федерацияса субъектлӧн медвылыс олӧмӧ пӧртысь канму власьт орган.
Та дырйи олӧмӧ пӧртысь канму власьт органъяслысь тэчассӧ урчитӧ  Россия Федерацияса субъектлӧн медвылыс чина морт (Россия Федерацияса субъектлӧн медвылыс олӧмӧ пӧртысь канму власьт органӧн веськӧдлысь) Россия Федерацияса субъектлӧн оланподув (подувпуктас) серти, да буретш тайӧ мортыс чинӧ пырӧм да йӧзлы, Россия Федерацияса Оланподувлы, Россия Федерацияса субъектлӧн оланподувлы (подувпуктаслы) кыпыд кывсетӧм бӧрын субъектлӧн оланпастэчасӧ кутчысьӧмӧн лӧсьӧдӧ медвылыс олӧмӧ пӧртысь канму власьт орган да примитӧ сылысь удж дугӧдӧм йылысь помшуӧм.
Тадзикӧн, Россия Федерацияса субъектлӧн медвылыс чина морт ӧтпырйӧ лоӧ и субъектлӧн медвылыс олӧмӧ пӧртысь канму власьт органӧн веськӧдлысьӧн да сылӧн эм вӧля, мый серти вермӧ мукӧд йӧзӧс босьттӧг лоны медвылыс олӧмӧ пӧртысь канму власьт органса юрнуӧдысьӧн да веськыда веськӧдлыны сылӧн уджӧн. 
Видлавны кӧ Коми Республикаса Юралысьлӧн уджмогъяс, Коми Республикаса Веськӧдлан котырлӧн удж да сэтчӧ пырысьяс йылысь юалӧмъяссӧ, колӧ пасйыны, мый «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслӧн 18 статьяса 4 юкӧнӧн урчитӧм Коми Республикаса Юралысьлӧн инӧд веськӧдлыны Коми Республикаса Веськӧдлан котырӧн да нуӧдны сылысь чукӧртчылӧмъяссӧ лӧсялӧ вылынджык вайӧдӧм да ыджыдджык юридическӧй вына федеральнӧй оланпастэчас положениеяслы да оз торкав Коми Республикаса Оланподув, сы вӧсна мый Оланподувлӧн 80, 84, 89 да 89 (1) статьяяс серти Коми Республикаса Юралысь кыдз медвылыс чина морт лоӧ сыӧн жӧ лӧсьӧдӧм медвылыс олӧмӧ пӧртысь органӧн (Коми Республикаса Веськӧдлан котырӧн) веськӧдлысьӧн, сетӧ Коми Республикаса Каналан Сӧветӧ тайӧ органлӧн удж йылысь быдвося отчёт да любӧй кадӧ вермӧ примитны сылысь уджмогъяс дугӧдӧм йылысь помшуӧм.
«Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслӧн 88, 89 да 90 статьяясӧн урчитӧм Коми Республикаса Веськӧдлан котырӧн Юрнуӧдысь чин оз мун паныд Юралысьлӧн вылынджык индӧм инӧд збыльмӧдӧмлы да лоӧ оланподув боксянь тӧдчанаӧн да быть колана альтернативнӧй вариантӧн сэк, кор Коми Республикаса медвылыс чина морт сійӧ либӧ мӧд помкаяс вӧсна оз босьт ас вылас мог веськӧдлыны Веськӧдлан котырӧн.
Сэк, кор Коми Республикаса Юралысь кутшӧмкӧ кадколастӧ оз вермы пӧртны олӧмӧ уджмогъяссӧ кыдз медвылыс чина морт да Коми Республикаса Веськӧдлан котырӧн веськӧдлысь, тайӧ уджмогъяссӧ вермӧ пӧртны олӧмӧ Веськӧдлан котырӧн Юрнуӧдысьӧс Медводдза вежысь либӧ мукӧд вежысьяс пиысь ӧти, мый тыдовтчӧ Коми Республикаса Оланподулысь 88 статья да «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслысь 12 статья системнӧя видлалӧм бӧрын.
Коми Республикаса Юралысьлысь удж кадысь водз дугӧдӧм да Россия Федерацияса Президентлӧн Индӧд серти Юралысьлысь могъяс недыр кадколастӧ збыльмӧдысьӧн индӧм сідзжӧ оз ло оланпас серти подулӧн, медым вежны Коми Республикаса олӧмӧ пӧртысь власьт органъяслысь сӧвмӧм тэчассӧ да дугӧдны Веськӧдлан котырлысь уджсӧ, сы вӧсна мый Коми Республикаса Оланподувлӧн 89 (1) статья, «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслӧн 19 да 20 статьяяс серти Веськӧдлан котырӧн уджысь эновтчӧм да сы бӧрын выль медвылыс олӧмӧ пӧртысь власьт орган лӧсьӧдӧм веськыда йитчӧмаӧсь Юралысьӧс выль кадколаст вылӧ бӧрйӧмӧн да йӧзлы, Россия Федерацияса Оланподувлы, Коми Республикаса Оланподувлы (подувпуктаслы) кыпыд кывсетӧм бӧрын сыӧн чинӧ пырӧмӧн.
Та вӧсна колӧ шуны, мый «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» Коми Республикаса Оланпаслӧн 18 статьяса 4 юкӧн абу паныд Коми Республикаса Оланподувлы, сылӧн 66, 84, 88, 89, 89 (1) да 90 статьяслы, сы вӧсна мый аслас оланподув-инӧда вежӧртас серти инӧд боксянь ладмӧдан системаын тайӧ нормаыс тырвыйӧ лӧсялӧ Коми Республикаса олӧмӧ пӧртысь власьт органъяс артмӧдан, налӧн уджалан да найӧс да канму чинын уджалысь чина йӧзӧс уджысь дугӧдан ӧтувъя принципъяслы.
Гижӧм вылӧ подуласьӧмӧн, Коми Республикаса Оланподувлӧн 96 статьяса 2 юкӧнӧ, “Коми Республикаса Оланподув Ёрд йылысь” Коми Республикаса Оланпаслӧн 66 статьяса 1 юкӧнӧ, 68 статьяса 1, 2, 3 да 4 юкӧнъясӧ, 69, 80 да 81 статьяясӧ кутчысьӧмӧн, Коми Республикаса Оланподув Ёрд 

ш у и с:

1. Лыддьыны «Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт системаын органъяс йылысь» 2013 во ӧшым тӧлысь 26 лунся 140-РЗ №-а Коми Республикаса Оланпаслысь 18 статьяса 4 юкӧн Коми Республикаса Оланподувлы, сылӧн 66, 84, 88, 89, 89 (1) да 90 статьяяслы лӧсяланаӧн, сы вӧсна мый аслас оланподув-инӧда вежӧртас серти инӧд боксянь ладмӧдан системаын тайӧ нормаыс лӧсялӧ Коми Республикаса олӧмӧ пӧртысь власьт органъяс артмӧдан, налӧн уджалан да найӧс да канму чинын уджалысь чина йӧзӧс уджысь мездан ӧтувъя принципъяслы.
2. “Коми Республикаса Оланподув Ёрд йылысь” Коми Республикаса Оланпаслӧн 73 статья серти тайӧ Шуӧмыс лоӧ бӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз эскӧдны мукӧд органӧн да чина йӧзӧн.
3. “Коми Республикаса Оланподув Ёрд йылысь” Коми Республикаса Оланпаслӧн 72 статья серти тайӧ Шуӧмсӧ дзик пыр колӧ официальнӧя публикуйтны “Коми Республикаса канму власьт органъяслӧн индӧд-тшӧктӧмъяс” журналын да йӧзӧдны “Ӧтуввез” юӧртан да коммуникация везйын Коми Республикалӧн официальнӧй сайтын “Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг” сетевӧй изданиеын (http://law.rkomі.ru).

